
Американската стопанска комора во Северна Македонија е  бизнис асоцијација на над 150 членки од најразличен спектар на бизниси, 
од мали претпријатија и локални компании до големи странски инвеститори, кои заедно обезбедуваат вработување за повеќе од 
42.000 лица и остваруваат годишен приход повисок од 9 милијарди американски долари. Американската стопанска комора служи како 
платформа за застапување, вмрежување, размена на знаења и споделување најдобри практики со цел заедничко креирање на 
подобро деловно опкружување во земјата. Американската стопанска комора во Северна Македонија е акредитиран член на 
Стопанската комора на Соединетите Американски Држави и на мрежата на Американски стопански комори во Европа, организација 
која претставува 49 Американски стопански комори од 47 земји во Европа и Евроазија. 

Извршно резиме  
 

Во изминатите пет години, Северна Македонија се соочи со висок инфлаторен 
притисок, кој заклучно со февруари 2025 година резултираше со кумулативно 
зголемување на трошоците за живот од 38,36%. 

Иако главните двигатели на инфлацијата беа надворешни - глобалниот раст 
на цените на енергенсите, нарушувањата во синџирите на снабдување и 
геополитичките тензии поврзани со војната во Украина - внатрешните фактори 
исто така значително придонесоа за нејзиниот интензитет и траење. Тие 
вклучуваат зголемување на платите, ниска продуктивност, но и недоволно 
ефективни процеси на креирање јавни политики. 

Најголем пораст е забележан кај цените на храната, што e тренд присутен и во 
останатите земји од регионот (Албанија, Босна и Херцеговина, Црна Гора и 
Србија). Во сите овие земји, инфлацијата на цените на храната го достигна 
својот врв во октомври 2022 година, но највисоко ниво беше забележано токму 
во Северна Македонија - дури двојно повисоко во споредба со Албанија. Ова 
укажува дека надворешните шокови биле дополнително засилени од значајни 
домашни структурни слабости. 

Овој документ има за цел да истакне дека растот на цените на храната, иако 
претставува сериозен предизвик, не е изолиран проблем, туку последица на 
подлабоки структурни и системски слабости кои бараат сеопфатен и 
долгорочен одговор. Оттука, фокусирањето на поврзаните проблеми, односно 
на симптомите, како што се ценовните флуктуации, наместо на суштинските 
причинители, може да резултира со повторување на истите сценарија како 
резултат на недоволно ефективни решенија и ограничен опсег на влијание на 
применетите мерки. Впрочем, препознавањето и системско адресирање на 
основните проблеми претставува клучен предуслов за креирање одржливи 
политики и градење долгорочна економска отпорност. 

Северна Македонија се соочува со структурна ранливост на својот прехранбен 
систем, пред сè поради длабока увозна зависност, недоволно развиено 
домашно производство, високи трошоци, логистички ограничувања и 
недоволно ефективна институционална рамка. 

Просечната покриеност на увозот со извоз кај основните прехранбени 
производи во последните пет години се движи помеѓу 51% и 60%, а кај одделни 
категории (жита, месо, млечни производи, масла) изнесува дури и под 25%. 
Дури и кај оние категории каде што традиционално постои позитивна 
покриеност на увозот со извозот, како што е случајот со зеленчукот, се 
забележува негативен тренд. Дополнително, кај повеќе категории производи 

постои сериозна географска концентрација на увозот - во одредени случаи 
зависноста од една земја надминува 90%, што ја зголемува економската 
ранливост на Северна Македонија при надворешни шокови. 

Во ваков контекст, во период од 3,5 години беа донесени 21 одлука со кои се 
предвидуваат мерки за ограничување на цените и профитните маржи. Во 
отсуство на јавно достапни анализи за ефектите од овие мерки, чија примена 
започна во декември 2021 година, разумно е да се заклучи дека нивната 
зачестеност укажува на тоа дека не ги постигнуваат очекуваните резултати, 
дека недостасува долгорочна стратегија и дека се применуваат ад-хок 
интервенции кои не го адресираат основниот проблем. Дополнително, овие 
одлуки се носат без презентирани економски анализи, без достапна сеопфатна 
проценка на нивното влијание и без транспарентен и конструктивен процес на 
консултација со засегнатите страни. 

Со цел да се премине од реактивни кон проактивни политики, предложени се 
сетови на краткорочни, среднорочни и долгорочни мерки кои претставуваат 
можни насоки за дејствување. Овие мерки не се конечни, туку се основа за 
иницирање инклузивен и структуриран процес на соработка меѓу 
институциите, бизнис-заедницата и другите засегнати страни. Предложените 
мерки вклучуваат: укинување на квоти и царински давачки за основни 
производи, реформа на системот на земјоделски субвенции, реформа на 
системот на земјишна политика за државното земјоделско земјиште, државни 
инвестиции во модернизација на земјоделството и сточарството, 
привлекување на инвестиции во прехранбено-преработувачката индустрија и 
поддршка за зголемување на капацитетот на постоечките, развој на стокови 
резерви, логистичка поддршка за превоз на земјоделски производи посебно за 
малите земјоделци, како и суштинско јакнење на капацитетите на институциите 
надлежни за заштита на пазарната конкуренција и фер трговија. 

Тековната состојба укажува на итна потреба од иницирање на инклузивен 
дијалог заснован на податоци и аргументи, кој што ќе води кон системски и 
одржливи решенија. Ова е особено важно, затоа што не станува збор само за 
нарушена способност на домашниот пазар да се приспособува на економските 
шокови, туку и за стратешки ризик по економската и прехранбената сигурност 
на земјата.  

Од друга страна, доколку ваквите административни мерки продолжат, тие ќе 
предизвикаат сериозни и долготрајни последици врз работењето на бизнисите 
и врз економијата, а воедно отвораат прашања за уставноста и законитоста на 
истите. 

I. Преглед на состојбата 
 
Индексот на трошоците на живот (Consumer Price Index - CPI) во Северна 
Македонија покажува континуиран раст на цените во изминатите пет години, при 
што во февруари 2025 година достигна кумулативен раст од 38.36% од февруари 
2020 година (Анекс 1).  

Овој петгодишен период беше обележан со серија глобални и регионални кризи, 
вклучувајќи ја пандемијата на COVID-19. При тоа, најизразен пораст на цените е 
забележан во периодот од почетокот на 2022 до средината на 2023 година, кога 
беше присутна највисоката инфлаторна динамика. Ова беше резултат на повеќе 
клучни фактори, но пред сè на глобалниот раст на цените на енергенсите и 
нарушувањата во синџирите на снабдување предизвикани од војната во Украина, 
што доведе до нагло зголемување на цените на храната и суровините на 
светските пазари. 

Цените на горивата достигнаа рекордни нивоа, особено кај дизелот и бензинот. 
Во средината на јуни 2022 година, нивните цени беа повисоки за 112% и 63%, 
соодветно, во споредба со почетокот на 2020 година. Денес, тие и понатаму се 
повисоки во однос на истиот период од 2020 година, и тоа за 34% кај дизелот и 
12,5% кај бензинот (извор: Регулаторна комисија за енергетика, водни услуги и 
услуги за управување со комунален отпад). Во периодот од 2020 до 2022 година 
беше забележан и значителен раст на цените на електричната енергија за 
индустриските потрошувачи во Северна Македонија. Најголемиот скок се случи 
во средината на 2022 година, кога за одредени категории цените се зголемија за 
повеќе од 400% во споредба со 2020 година, и просечниот раст за сите категории 
на индустриски потрошувачи изнесуваше 288,5%. Иако во 2023 и 2024 година 
цените на електричната енергија започнаа да се стабилизираат, тие останаа 
значително повисоки од предкризното ниво. Во второто полугодие од 2024 
година, просечната цена на електричната енергија беше за 81,61% повисока во 
однос на просечната цена во првото полугодие од 2020 година (Анекс 2). 

Дополнително, покрај глобалните надворешни шокови, одредени внатрешни 
фактори придонесоа за инфлаторните притисоци во Северна Македонија во овој 
период од пет години. Зголемувањето на минималната плата за 55,63% - од 
14.500 денари во јануари 2020 година на 22.567 денари во март 2024 година 
(извор: Министерство за социјална политика, демографија и млади) - како и 
зголемувањата на платите во јавниот сектор, придонесоа за повисоки трошоци 
за труд во Северна Македонија. Како резултат на тоа, просечната исплатена нето 
плата во јануари 2025 година е за 56,32% повисока во однос на јануари 2020 
година, односно порасна од 27.540 денари на 43.050 денари (извор: Државен 
завод за статистика). Исто така, владините мерки за поддршка за време на 
пандемијата, кои вклучуваа субвенции и социјални трансфери, придонесоа за 

зачувување на куповната моќ, но истовремено влијаеја и на зголемување на 
побарувачката. Овие фактори, во комбинација со структурните слабости, како 
ниската продуктивност, особено во земјоделскиот сектор, логистичките 
ограничувања, исто така придонесоа за нестабилност на цените.  

Сепак, кога ќе се земат предвид сите фактори, може да се заклучи дека 
инфлацијата во најголем дел е резултат на надворешни влијанија, како што се 
глобалниот раст на цените на енергенсите, нарушувањата во синџирите на 
снабдување и геополитичките тензии предизвикани од војната во Украина. Овие 
шокови имаа директно и индиректно влијание врз домашните цени. Во таа насока 
е податокот и дека останатите земји од Западен Балкан (Албанија, Босна и 
Херцеговина, Црна Гора и Србија) исто така бележат раст на индексот на 
трошоците на живот од 2020 до 2025 година (Анекс 3). Меѓутоа, важно е да се 
потенцира дека постојат разлики во нивото на инфлација меѓу земјите. Србија и 
Северна Македонија бележат највисок раст во овој период, и тоа 41% и 38%, 
соодветно. Потоа следуваат Црна Гора со 32%, Босна и Херцеговина со 27%, 
додека најнизок раст е забележан во Албанија, и тоа 18%. Тоа потврдува дека 
инфлацијата во земјите од Западен Балкан има регионален карактер и е пред сè 
резултат на надворешни фактори, но истовремено, разликите во инфлаторните 
нивоа меѓу земјите укажуваат на улогата на домашните политики, енергетска 
зависност и институционална отпорност. 

За да се разбере зошто Северна Македонија е меѓу земјите со највисок раст на 
трошоците на животот во регионот, неопходно е да се анализира внатрешната 
структура на инфлацијата мерена преку трошоците на живот и нејзината 
распределба по сектори.  

Имено, кумулативниот раст на трошоците на живот во периодот од изминатите 
пет години не e еднаков за сите категории на производи и услуги (Анекс 4). 
Најизразено зголемување е забележано кај категоријата Ресторани и хотели, во 
кој што спаѓаат угостителските услуги и услуги за сместување, каде цените се 
зголемиле за 62,84%. Потоа, цените на Храна и безалкохолни пијалаци, како една 
од најважните компоненти на потрошувачката кошничка, се зголемиле за 
приближно 52%, поттикнати од глобалниот раст на цените на прехранбените 
производи и локалните синџири на снабдување. Кај Останати стоки и услуги, 
кои опфаќаат лична хигиена, домашни производи и други секојдневни трошоци, 
е забележан пораст од 34,67%.  

Овие разлики укажуваат дека инфлацијата не ги погоди сите сектори еднакво, 
односно секторот храна беше особено подложен на притисоци. Ова е особено 
важно ако се има предвид дека храната претставува значителен дел од 
трошоците на живот, особено кај домаќинствата со пониски приходи, што значи 

дека инфлацијата во овој сегмент има најнепосредно социјално и економско 
влијание. 

Истовремено, компаративно гледано во однос на земјите од Западен Балкан 
(Албанија, Босна и Херцеговина, Црна Гора и Србија), во периодот од 2020 до 
почетокот на 2025 година, податоците покажуваат дека трендот на инфлацијата 
кај храната е речиси идентичен кај сите земји (Анекс 5). Инфлацијата го достигна 
својот врв во октомври 2022 година, кога Северна Македонија бележи највисоко 
ниво од 31,21%, следена од Србија (28,5%), Босна и Херцеговина (25,9%), Црна 
Гора (22,9%) и Албанија со најнизок раст од 15,2%. По октомври 2022 година, сите 
земји бележат постепено намалување на инфлаторните притисоци на храната, 
што укажува на стабилизација на цените - делумно поради смирување на 
глобалните пазари и нормализирање на синџирите на снабдување. 

Податоците укажуваат дека Северна Македонија е најпогодена од растот на 
цените на храната во овој период, а значајната разлика во врвот на инфлацијата 
на храната меѓу земјите покажува дека, иако шокот беше надворешен, 
интензитетот и траењето на ценовниот раст биле силно поврзани со домашните 
фактори и отпорноста на секоја економија. 

Иако растот на цените на храната претставува еден од најочигледните 
предизвици поврзани со инфлаторниот притисок во Северна Македонија, од 
исклучителна важност е да се препознае дека тоа е само симптом, односно т.н. 
поврзан проблем. Ако поскапувањето на храната е симптом, тогаш суштинскиот 
проблем не е самото зголемување на цената, туку комбинацијата од длабоки 
структурни слабости кои ја прават економијата подложна на надворешни шокови 
и ја ограничуваат способноста за брза и ефективна адаптација. 

Оттука, во случајот на Северна Македонија, основниот или суштинскиот 
проблем е структурната ранливост на економијата, особено на 
прехранбениот сектор, што се манифестира преку неподготвеноста да 
се амортизираат или ублажат глобалните ризици поврзани со 
ценовните шокови. 

Структурната ранливост на прехранбениот сектор во Северна Македонија 
произлегува од повеќе меѓусебно поврзани фактори, вклучувајќи ја високата 
зависност од увоз на основни прехранбени производи, ниската продуктивност во 
земјоделството, високите трошоци за енергија и производство, логистичките 
ограничувања, како и недоволниот локален капацитет за преработка и 
складирање на храна. Дополнително, процесите на креирање јавни политики се 
често нефункционални, со преовладување на неформални консултации, додека 
формалните јавни расправи најчесто се спроведуваат само формално. Кога 
јавните политики не се навремени, предвидливи или координирани, се создава 
економска неизвесност која се пренесува преку зголемени трошоци и ризици во 

деловното работење. Исто така, отсуството на ефикасни механизми за анализа, 
особено во делот на проценка на влијанието на политиките, го ограничува 
капацитетот на државата да одговори на ценовни шокови и придонесува за 
продолжени инфлаторни притисоци.  

Сепак, токму во овие предизвици се крие и потенцијалот за решенија со цел да 
може да се гради посилен, поотпорен и поодржлив прехранбен систем. Имено, 
долгорочното справување со ценовната нестабилност бара системски пристап кој 
вклучува структурни реформи, подобро управување со ресурсите и 
воспоставување транспарентни, аналитички засновани процеси на креирање на 
политики. 

 
 
II.  Регулаторни интервенции за ограничување на цените и профитните маржи 

како одговор на инфлаторните притисоци 
 
И покрај сериозноста на порастот на цените на храната, одлуките на Владата на 
Република Северна Македонија да воведе административни ограничувања на 
највисоките цени и бруто-профитните маржи се покажаа како економски 
неефикасни во справувањето со суштинските причини за инфлацијата. Ова, 
впрочем, не треба да изненадува, бидејќи ваквите мерки се насочени кон 
симптомите, наместо кон коренот на проблемот.  

Со усвојувањето на Одлуката за определување на највисоки цени за одделни 
производи во трговијата на големо и трговијата на мало и Одлуката за посебни 
услови за трговијата на одделни стоки и обврска на трговците да прибавуваат и 
продаваат определени видови и количества на одделни стоки на потрошувачите 
според определен редослед во месец февруари 2025 година, вкупниот број на 
донесени слични одлуки со цел административно регулирање на пазарните 
услови достигна дури 21 во период од неполни 3,5 години. Врз основа на тоа, 
може да се заклучи дека деловните субјекти во Северна Македонија, оперативно 
функционирале под административни, односно непазарни услови во околу 40% 
од изминатите речиси 3.5 години, што значително и критично влијае врз нивната 
способност за одржување на деловна стабилност. 

Во отсуство на јавно достапни анализи за ефектите од мерките чие донесување 
започна во декември 2021 година, разумно е да се заклучи дека зачестеноста со 
која се носат е показател за нивната неодржливост, односно неефикасност.  

Иако административните интервенции можат да бидат привлечни на краток рок, 
тие нудат само привремено олеснување и не го адресираат долготрајниот раст 
на трошоците на живот, кој произлегува од структурни слабости во економијата. 
Оттука, регулаторните интервенции за ограничување на цените на производите 

и профитните маржи не претставуваат соодветен и одржлив одговор на 
инфлаторните притисоци. 

Toa што исто така недостасува во процесот на донесување на овие одлуки се 
транспарентни, инклузивни и структурирани консултации со заинтересираните 
страни, кои што ќе овозможат реално разгледување на препораките и ќе 
обезбедат носење на политики базирани на податоци, а не на претпоставки. 
Токму затоа, при носењето на овие одлуки се остава впечаток дека не се врши 
проценка на влијанието врз работењето на компаниите, ниту се анализираат 
потенцијалните негативни последици. Најсилен показател за тоа е не земањето 
предвид на континуираниот раст на оперативните трошоци, како и други 
релевантни фактори, како што е берзанското зголемување на цените за одредени 
производи. Колку за илустрација, во периодот од јули 2024 до март 2025 година, 
светската берзанска цена на сончогледовото масло е зголемена од 555,43 
американски долари на 1.316 долари за тон, што претставува зголемување од 
136,9% (извор: https://tradingeconomics.com/) и директно влијае врз трошоците за 
набавка и формирањето на крајната цена на производите. 

Исто така, важен фактор кој што треба да се земе предвид се и постојните 
договорни обврски во синџирот на снабдување, со кои се уредуваат цените на 
производите. Таквите договори обично се склучуваат во јануари и создаваат 
финансиски и правни обврски за целата календарска година, што уште повеќе го 
комплицира приспособувањето на компаниите на административно наметнати 
цени.  

Истовремено, постојат две суштински димензии кои дополнително ја доведуваат 
во прашање соодветноста на ваквите административни ограничувања. Првата се 
однесува на нарушувањето на пазарните принципи на слободната економија, а 
втората на институционалната, односно правната основа на донесените одлуки. 

 
Нарушување на пазарните принципи на слободна економија 

Административното ограничување на цените и профитните маржи, особено кога 
се спроведува без соодветна економска анализа и без консензус со засегнатите 
страни, претставува директен упад во пазарното функционирање на механизмот 
на понуда и побарувачка.  

Ваквите интервенции ги нарушуваат пазарните сигнали, водат до намалена 
конкуренција, можат да предизвикаат недостиг на производи или повлекување на 
одредени стоки од пазарот, па дури и појава на сива економија. На крајот, овие 
последици негативно влијаат врз целиот економски еко-систем, од бизнисите до 
државата, а најмногу врз потрошувачите. 

Кога државата, преку регулаторни интервенции спротивни на основните пазарни 
принципи, ги ограничува цените, производителите и трговците се демотивирани 
да го снабдуваат пазарот, особено кога растот на нивните оперативни трошоци 
не се зема предвид. Симултаното ограничување, пак, на највисоките цени и 
профитните маржи резултира со намалена рентабилност или со директни загуби. 
Второто е особено изразено кај берзанските производи, кои во моментов бележат 
значително зголемување на набавната цена, што дополнително ја намалува 
можноста за покривање на основните трошоци за работење. Ограничувањето на 
маржите особено влијае врз малите трговци. Имено, како резултат на ад-хок 
мерките, се појавуваат ситуации во кои продажната цена кај големите трговци е 
пониска од набавната цена на малите, со што се доведува во прашање нивната 
одржливост и понатамошно постоење на пазарот. 

Она што исто така треба да се земе предвид е дека компаниите се соочуваат со 
мерки на Владата, кои наместо да поттикнат здрава конкуренција, ја нарушуваат 
пазарната рамноправност. Имено, овие одлуки, особено во нивната последна 
форма, можат да доведат до нарушување на еднаквите услови за пазарно 
учество, со оглед на тоа што не ги опфаќаат сите производи и сите пазарни 
учесници поврзани со тие производи. На овој начин, се создава нерамноправна 
положба на пазарот и се нарушува принципот на еднаквост на економските 
субјекти, што е во спротивност со начелата содржани во Уставот на Република 
Северна Македонија. 

Иако овие одлуки може да имаат краткорочен ефект врз намалување на 
пазарните цени, постои значителен ризик од предизвикување долгорочна штета, 
вклучувајќи намалени инвестиции, како домашни, така и странски, што 
дополнително може да резултира со загуба на работни места и намалување на 
даночните приходи за државата. Овие одлуки, исто така носат ризик да 
придонесат кон забавување на економскиот раст.  

За да постои слободен пазар и здрава конкуренција, од клучно значење е 
компаниите постојано да инвестираат во развој на производи и услуги што на 
оптимален начин ќе ги задоволат потребите на потрошувачите. Но, компаниите 
не можат да го сторат тоа ако немаат услови да генерираат одржлива добивка. 
Долгорочната способност за инвестирање и иновирање зависи од фер пазарни 
услови и предвидлива регулаторна средина, а административните ограничувања 
на цените и маржите се спротивни на тоа. 

 
Уставна, законска и институционална неоснованост на донесените одлуки 

Донесувањето на овие одлуки, освен што е во спротивност со принципите на 
слободната и пазарна економија, предизвикува и сериозна загриженост во однос 
на потенцијалното прекршување на начелото на Уставот на Република Северна 

Македонија со кое се афирмираат слободата на пазарот и претприемништвото 
како темелни вредности на уставниот поредок. 

Дополнително, одлуките со кои се утврдуваат највисоките цени и ограничуваат 
профитните маржи е донесена врз основа на член 30 став (1) алинеи 1, 2 и 6 од 
Законот за трговија. Согласно член 29 од истиот закон, вакви ограничувања 
Владата може да пропише само доколку пореметувањето не може да се отстрани 
со други мерки, или ако потребите не можат да се намирaт од стоковите резерви, 
со увоз или преку други трговски политики, и тоа во согласност со обврските кои 
произлегуваат од меѓународните договори што ги ратификувала Република 
Северна Македонија. Дополнително, законот јасно ги дефинира ситуациите кои 
можат да претставуваат основа за вакви мерки, а тоа се: 

 природни и други непогоди кои предизвикуваат сериозни пореметувања во 
снабдувањето; 

 сериозни пореметувања поради недостаток на стоки; 
 злоупотреби во прометот со одделни производи; 
 воена состојба или непосредна закана за суверенитетот и интегритетот на 

државата; 
 стратешки потреби поврзани со одбраната на државата. 

Во моменталната општествена и економска ситуација не постои ниту една од 
наведените околности што би ја оправдала ваквата одлука. Нема природни или 
други непогоди, нема пореметувања во ланците на снабдување, ниту недостиг од 
стоки. Напротив, пазарот е отворен, добро снабден, а увозот е во пораст.  

Овие одлуки најчесто во јавноста се оправдуваат со потребата да се спречат 
наводни трговски злоупотреби и манипулации на пазарот. Но, утврдувањето на 
постоење на вакви практики е правна квалификација што, согласно законската 
рамка, може да ја направи само Комисијата за заштита на конкуренцијата. Само 
по спроведена постапка и донесено формално решение од страна на оваа 
институција може да се смета дека постои основ за натамошни регулаторни 
мерки.  

Донесувањето на одлуки за ограничување на цените и профитните маржи без 
конкретен наод од надлежната институција создава правна несигурност, го 
поткопува системот на институционална одговорност и остава простор за 
злоупотреба на јавните овластувања. Во тој контекст, не е јасно дали ваквите 
мерки се реакција на институционална неактивност или претставуваат обид да 
се заобиколат постојните механизми за заштита на конкуренцијата, но во секој 
случај ја доведува во прашање законитоста на одлуките за административно 
ограничување на цените. 

III. Структурна ранливост на прехранбениот сектор 
 
За да се дефинираат ефикасни и одржливи решенија за справување со 
инфлацијата и намалување на изложеноста на ценовни шокови, потребно е 
најнапред јасно да се идентификуваат структурните ранливости на економијата, 
а особено оние што се однесуваат на прехранбениот сектор. Анализата укажува 
дека Северна Македонија се соочува со комбинација на фактори што ја прават 
економијата, но и потрошувачите, особено чувствителни на надворешни шокови, 
и тоа, но пред се во делот на високата увозна зависност.  

Висока увозна зависност 

Анализата на структурната увозна зависност на Северна Македонија се 
фокусира на клучни групи на прехранбени производи според номенклатурата на 
Хармонизираниот систем, користејќи кумулативни податоци од надворешната 
трговија1 - објавени од страна на Државниот завод за статистика. Избраните 
тарифни категории претставуваат основни компоненти на потрошувачката 
кошничка и вклучуваат жита, месо, млечни производи, масла и масти, маслодајни 
семиња, шеќер, овошје и зеленчук.  

Податоците за трговската размена со основни прехранбени производи во 
периодот од 2020 до 2024 година јасно укажуваат на постоење на длабока увозна 
зависност, која претставува сериозна структурна слабост на македонската 
економија и особено на прехранбениот сектор. Увозот на основните прехранбени 
производи е зголемен од 390,3 милиони евра во 2020 година на 607.6 милиони 
евра во 2024 година, што претставува раст од 55,66%. 

Во сите анализирани години од петгодишниот период, вредноста на увозот на 
основни прехранбени производи значително го надминува извозот, при што 
просечната покриеност на увозот со извозот се движи помеѓу 51% и 60%. Тоа 
значи дека речиси половина од увезените производи немаат соодветна 
покриеност од домашна извозна активност. Со други зборови, за секое 1 евро што 
го извезуваме, увезуваме сè повеќе, што укажува на зголемен трговски дефицит 
и продлабочување на увозната зависност. Оваа состојба е особено загрижувачка 
кога се има предвид дека станува збор за основни прехранбени производи, како 
што се: жита, месо, млечни производи, масла, зеленчук и овошје, чиј што тренд 

 
1 Во категоријата жита и преработки од жита се опфатени пченица, пченка, ориз и различни видови брашно и житни 
преработки (кодови 1001, 1005, 1006, 1102–1108). Месото и месните преработки (0201–0203, 0210, 1601, 1602) 
опфаќаат свежо и преработено месо, вклучително и колбаси и конзерви. Во групата на млечни производи и јајца 
(0401, 0402, 0406, 0407, 0408) влегуваат млеко, сирење и јајца, додека категоријата масла и масти (1507–1517).. 
опфаќа сончогледово, соино, палмино и репкино масло, како и маргарин и хидрогенизирани масти. Категоријата 
на маслодајни семиња (1201, 1205, 1206, 1207) опфаќа основни суровини како сончоглед, соја и репка. Групата 
овошје и зеленчук (0701–0714, 0801–0814, 2001–2009) вклучува свежи, замрзнати и конзервирани производи, 
џемови и сокови, и шеќерот (1701, 1702, 1704, 0409). 

на покриеност на увозот со извозот покажува негативни аспекти речиси кај сите 
категории, и тоа: 

 Жита и преработки од жита - 22,62% покриеност во 2024 година, односно  77% 
од потребите се задоволуваат со увоз, што укажува на висока увозна 
зависност во делот на пченица, пченка, ориз и разни видови на брашна.  

 Месо и месни преработки  - само 12,78% покриеност на увозот со извозот што 
исто така укажува алармантна зависност од увоз за говедско и свинско месо, 
како и други месни производи.  

 Млеко, сирење и јајца - 18,43% покриеност, и иако постои одредено 
подобрување во однос на 2020 година, кога покриеноста изнесувала 12,51%, 
се уште постои критична потреба за зголемување на домашното 
производство и намалување на зависноста од увоз. 

 Масла и масти - 23,90% покриеноста на увозот со извозот, при што, во делот 
на сончогледовото масло, кој што е најзастапен производ во рамки на оваа 
категорија, покриеноста е 35,74%. 

Единствена категорија со позитивна покриеност е „Зеленчук и овошје“, и тоа со 
156,11% во 2024 година, што укажува на конкурентност на македонското овошје 
и зеленчук на странските пазари. Сепак, и тука е забележлив негативен тренд 
затоа што покриеноста е намалена во однос на 2020 година, кога изнесувала 
179,93%. 

Дополнителна причина за загриженост е високата концентрација на увозот од 
неколку географски пазари, што ја зголемува економската изложеност на 
геополитички, логистички или трговски шокови. Во делот на пченицата, дури 
96,31% од вкупното количество се увезува од Србија. Брашното од пченица се 
набавува во 89,79% од истиот извор. Не е за занемарување состојбата и кај 
млекото, при што 57,23% од вкупниот увоз доаѓа од Босна и Херцеговина. Во 
однос на маслото од семе од сончоглед околу 84% се увезува од две земји 
(40,56% од Украина, и 43,08% од Србија). Оваа висока географска зависност не 
само што ја ограничува флексибилноста на домашниот пазар, туку и ја засилува 
економската ранливост во услови на меѓународни кризи, како што беше случајот 
со војната во Украина. Дополнително, високата увозна зависност ја ограничува и 
маневарската способност на економијата во време на криза, затоа што без 
алтернативни извори или силна локална поддршка, државата е принудена да 
интервенира преку административни мерки кои се економски неефикасни, како 
што е ограничување на цени и маржи. Ваквите интервенции не можат да понудат 
одржливо решение во услови кога пазарот е зависен од странски производи чија 
цена и достапност се диктирани од глобалните околности. Високата увозна 
зависност од прехранбени производи треба да се разгледува како еден од 
клучните индикатори за структурна ранливост, и тоа не само како економски 

предизвик, туку и како прашање од стратешко значење за националната 
безбедност.  

Дополнителни структурни ранливости 

Една од најизразените структурни ранливости на македонската економија, покрај 
увозната зависност, е недоволното и неефикасно домашно земјоделско 
производство. Производството е ограничено поради повеќе фактори - малата 
просечна површина на фармите, недоволното инвестирање во модерна 
механизација и технологија, ограничената и нестабилна инфраструктура за 
наводнување, како и употребата на застарени и помалку ефикасни агротехнички 
практики. Ова резултира со повисоки трошоци за производство и намалена 
конкурентност на домашните производи, што ја ограничува способноста на 
локалниот аграр да стабилизира цени во време на криза. Пример за ова е 
сончогледовото масло, односно доколку Северна Македонија имаше поголем 
домашен капацитет за производство, шоковите од глобалниот пазар би имале 
значително послаб ефект врз цените во земјата. 

Понатаму, високите трошоци за енергија и основни репроматеријали 
претставуваат дополнителна пречка за конкурентноста. Зголемените цени на 
електричната енергија, горивата, ѓубривата и пестицидите имаат директно 
влијание врз зголемувањето на производните трошоци. На ова се надоврзуваат 
и логистичките и транспортни предизвици, како дел од пошироките проблеми во 
синџирот на снабдување. Северна Македонија е високо зависна од копнен 
транспорт, кој е ранлив на зголемени цени на горивото, гранични застои и 
недостиг на возачи и транспортни капацитети.  

Конечно, психолошките очекувања кај потрошувачите исто така играат суштинска 
улога во одржувањето на инфлаторниот притисок. Кога граѓаните очекуваат 
натамошен раст на цените, тие често прават залихи од основни производи, што 
ја зголемува побарувачката и го забрзува растот на цените.  

Без системско препознавање и адресирање на овие слабости, сите краткорочни 
мерки ќе останат реактивни и неефективни, а ризикот од повторна ценовна 
нестабилност ќе остане висок.  

 
IV. Структурни решенија за справување со ценовните шокови 

 
Следните предлози претставуваат можни насоки за дејствување кои можат да 
придонесат кон структурен, меѓусекторски и долгорочен одговор на предизвиците 
поврзани со ценовната нестабилност. Тие не претставуваат исцрпен список, туку 
појдовна точка за понатамошен инклузивен процес во кој, преку соработка помеѓу 

сите засегнати страни, може да се дојде до дополнителни и прилагодени 
решенија. 

Краткорочни мерки (соочување со тековниот ценовен притисок) 

 Укинување на количинските ограничувања (квоти) за производите со 
ограничени цени или маржи. 

 Укинување на царинската стапка на артикли кои имаат преференцијална 
даночна стапка од 5%. 

Среднорочни мерки (подобрување на пазарното функционирање) 

 Доследна примена на Законот за нефер трговски практики. 

 Зајакнување на капацитетите и алатките на Комисијата за заштита на 
конкуренцијата и Државниот пазарен инспекторат (преку набавка на 
соодветен софтвер, обуки, човечки капитал, итн.) 

 Развој на стоковни резерви за стабилност на понудата во време на криза. 

Долгорочни мерки (структурни реформи за одржлива ценовна стабилност) 

 Целосна реформа на системот на земјоделски субвенции и земјоделска 
политика за државното земјоделско земјиште со фокус на резултатите, 
одржливост, иновации, искористеност и антикорупциски механизми. 

 Поголема поддршка за домашното производство на основни прехранбени 
производи и привлекување на инвестиции во оваа гранка, особено за 
производите од кои Северна Македонија е високо зависна. 

 Инвестиции во модернизација на земјоделството и сточарството 
(дигитализација, механизација, технологија, системи за наводнување, 
државна интервенција за зголемување на сточниот фонд, логистичка 
поддршка за превоз на земјоделски производи особено за мали земјоделци). 

 Поволни кредити за компании што инвестираат во агросекторот (раст, 
иновации, трансформација).  

 Програми за енергетска ефикасност за намалување на производствените 
трошоци кај домашните производители. 

 Таргетирани мерки и субвенции за активирање на необработените 
површини со цел зголемување на искористеноста на домашното 
земјоделско земјиште. 

 



Анекс 1 

Вкупен индекс на трошоците на животот според класификација 
COICOP, по месеци 

(февруари 2020 - февруари 2025)
извор: Државен завод за статистика

Анекс 2: 
Просечни цени на  електричната енергија за крајните потрошувачи, освен домаќинствата (денари/kWh),  
полугодишно, (методолошко усогласување) 
извор: Државен завод за статистика 
 

  2020H1 2020H2 2021H1 2021H2 2022H1 2022H2 Промена во 
% (2022H2 - 

2020H1) 

2023H1 2023H2 2024H1 2024H2 Промена во 
% (2024H2 - 

2020H1)   со ДДВ со ДДВ со ДДВ со ДДВ со ДДВ со ДДВ со ДДВ со ДДВ со ДДВ со ДДВ 
И1 (<20 MWh)  8,129 8,449 8,938 13,644 14,254 19,711 142,48% 13,609 14,624 12,992 14,132 73,85% 
И2 (20 до <500 
MWh)  6,702 6,606 6,791 11,927 14,699 22,293 232,63% 13,857 9,565 8,400 11,163 66,56% 
И3 (500 до <2 
000 MWh)  5,664 5,501 5,473 8,906 12,261 23,355 312,34% 12,291 8,478 7,304 10,982 93,89% 
И4 (2 000 до <20 
000 MWh)  5,419 5,065 4,917 7,114 12,173 21,010 287,71% 12,186 8,448 7,124 9,689 78,80% 
И5 (20 000 до 
<70 000 MWh)  4,697 4,726 4,867 7,344 13,890 23,366 397,47% 10,862 8,510 5,975 9,334 98,72% 
И6 (70 000 до 
<=150 000 MWh)  3,950 3,984 4,684 13,415 17,443 22,759 476,18% 8,706 7,973 6,009 7,160 81,27% 
И7 (> = 150 000 
MWh ) 3,883 3,929 4,207 11,331 12,229 10,526 171,08% 8,237 8,019 5,735 6,918 78,16% 
          Просек: 288,55%     Просек: 81,61% 

Анекс 3 
 

Индекс на трошоците на живот  
(Consumer Price Index)  

(февруари 2020 - февруари 2025) 
извор: https://tradingeconomics.com/ 

Анекс 4 

Кумулативни индекси на трошоците на животот според класификација 
COICOP, по месеци 

(февруари 2020 - февруари 2025)
извор: Државен завод за статистика

Анекс 5 
 

Индекс на инфлација на храна  
(Food Inflation)  

(февруари 2020 - февруари 2025) 
извор: https://tradingeconomics.com/ 

 

 
 


